
Pell, pell, yw telyn Cymru

O fy llaw;

Do, dywedais gan alaru—

Byth ni ddaw,

O'r dydd y cenais ffarwel

A chwi wrth fynd i ryfel,

O'm mewn bu'r geiriau dirgel—

"Byth ni ddaw."

A rhuai safn y fagnel,

"Byth ni ddaw."



Ffarweliais pan yn fachgen

Gyda chwi,

Yng nghanol dyddiau llawen

Rhannwyd ni;

Ond nid yw'r floedd fu'n galw

Tros ryddid, gwlad, ac enw,

O fewn fy nglust yn farw,

Na, mae cri

A llais yr amser hwnnw

Gyda mi.



Ond nid yw'r holl wynebau

Ger fy mron,

Yr hardd rosynaidd ruddiau

Ieuanc llon.

Bu pellder i'n gwahanu,

Bu amser yn ein gwynnu,—

Do, do, mae wedi claddu

Oll o'r bron;

Ac atynt y'm yn nesu

Bawb a'i ffon.

		 Golygwyd y dudalen hon ddiwethaf ar 15 Rhagfyr 2023, am 17:48.
	Mae'r testun ar gael o dan Creative Commons Attribution-ShareAlike License; 

